
        
            
                
            
        

    
	БАБИЙН АХТААН

	 

	БАГА НАСАА ДУРСАН САНАНАМ

	“МОНГОЛЫН ЗОХИОЛЧДЫН ХОРОО” Улаанбаатар хотноо 1968 онд эрхлэн хэвлүүлсэн “БАБИЙН АХТААН: ЗОХИОЛУУД (шүлэг, найраглал)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БАГА НАСАА ДУРСАН САНАНАМ

	 

	Б. Бааст орчуулав

	 

	Эцэг эхийн хайранд, эрх дураар бүүвэйлүүлж,

	Идэх уухаас өөр хийх ч ажилгүй явсан

	Хар багын амьдралаа, одоо дурсан санахад

	Хаврын зэрэглээ адил нүдний өмнүүр жирэлзэнэ,

	Алс хойчийг бодох, сэхүүн санаагүй явсаар

	Аль хэдийн өнгөрсөн, хайран бага нас минь!

	 

	Айл саахалтын багачуудтай нийлэн нэгдэж аваад

	Аятай сонин юм гэж, уулын чулуу цуглуулж,

	Өрх гэр болцгоож, аяга шанага өмчлөн,

	Овоо тахилга тахиж, идээ будаа булаалдан,

	Алс хойчийг бодох, сэхүүн санаагүй явсаар,

	Аль хэдийн өнгөрөөсөн, хайран ч бага нас минь!

	 

	Эрээн даавуу цамцаа, салхи хүүдийлэн хөвсөлзтөл,

	Эцэхийг мэдэхгүй хөөсөөр, эрвээхэй барьж аваад,

	Хуруун завсраа чимхэж, дэрвүүлэн тоглож явахад

	Хосгүй л сайхан юм шиг санагддаг байж билээ.

	Хурга ишгээ бас морь болгон унаад,

	Хуй салхи шиг довтолгох гэж бишгүй зовоодог байлаа

	 

	Бяцхан нум хийчхээд, бялзуухай харваж явлаа

	Нарийхан саваа унаад, морь гэж тоглож байлаа.

	Гэр орон барих гэж элс шавар зуурсаар,

	Хээр төрсөн юм шиг, халтар болчихсон ч явлаа.

	Хонгор талын цэцгийг, хайр найргүй зулгааж,

	Хонь худалдаж байна гэж, эрхэлж наадаж ч үзлээ.

	 

	Даага бяруу унаж, нурууг нь хотолзуулан уралдаж

	Тамир чадлаа сорьж, эцэж унатлаа ноцолдож,

	Аманд орсон үгийг, дур мэдэн дургиж,

	Амт шимтгүй юмаар, өдөр хоногийг элээхдээ,

	Энэ шиг сайхан юм, хорвоод үгүй гэж бодсон

	Эрдэм соёл гэж байдгийг, даанч санасангүй сэн!

	 

	Загас барих санаатай, гол өгсөж уруудан,

	Жараахай шүүх санаатай, эрэгт хашиж ч үзлээ.

	Ах зах хүн загас барьсан байвал,

	Аль вэ нэгийг өгөөч гэж, хошуу цорвойж ч явлаа.

	Загас барих байтугай, жараахай ч шүүж чадалгүй,

	Замагт сайхан усыг, булингар л болгож явлаа.

	 

	Дэлгэр зун болж, айлууд зусланд гарахад,

	Сонгино мангир түүх, бас нэг бодол төрж,

	Малтах гадас зэхэж, олон багачууд дагаж,

	Мацаж гардаг байв, уулын өндөр өөд,

	Болсон түүхий жимсийг, бишгүй түүж ирээд,

	Бор гэдсээ цадтал, идэж мөн л үзлээ.

	 

	Хөх ногоон зусланд, зусах хэчнээн сайхан,

	Хөл нүцгэн надад, хөгжилтэй гэдгийг яана,

	Баячуул гүүгээ барьж, унага яралзтал зэллэж

	Бялхсан цагаан сүү нь, сав дүүрэн хөөсрөхөд,

	Тэр сүүний хөөснөөс, долоох гэж шохоорхдог байв.

	Төлийн баярын идээнээс, амсах гэж зүтгэдэг байв.

	 

	Хоноц аль айлд, хэзээ хаанаас ирж,

	Хонь хэзээ гаргуулбал, хувь хишиг горьдож

	Бяруу гуна унаж, хонь хурга хариулаад л

	Бүтээсэн ажил гэвэл, ердөө л энэ гэж бодохоос,

	Дэвтэй юм бүтээгээгүй гараа хараад гансрав

	Дэмий тэгээд өнгөрүүлсэн, насаа бодоод харуусав.

	 

	Айл нүүх гэвэл, унаа хөсөг зэхэлцэж,

	Ачаа барааг нь хамжиж, ажил хийлцэхийг мэрийн

	Хаа хүртэл нүүсэн ч, дагаж дэмжилцэх гэхэд,

	Хангал байдас унаж явбал л яв гэлцэнэ.

	Тэгж л савсганаж явахыг сайхан юм гэж бодсоор

	Тэгээд хөөрхий би гэрлээс хөндий хоцорчээ.

	 

	Арван гурван насанд минь, молдаад1 барьж өглөө,

	Аз хувь чинь мэдэг гэж, тэр чигт минь орхилоо.

	Ном сайн үзсэнгүй гэж, Жарлан лам зовоолоо,

	Номой дорой намайгаа аав минь даанч бодсонгүй.

	Ламын тэр сургууль яаж диваажин байх вэ!

	Тамын л юм гэвэл, ёстой тэр байж билээ.

	 

	Өвлийнхөө эд агуурсыг, агуулах явдаа2 орхиж,

	Өндөр Алтайг зорин, нутгаараа түрхрэн нүүхэд,

	Хөсөг дагасан нохой шиг, Ханасыг гатлан явахдаа,

	Хөөрхий аав ээжээ, эргэн эргэн харуулдахуйяа

	Хөхөө шувуу донгодож, сэтгэл зүрхийг өвтгөнө

	Хөөрхөн болжморууд жиргэн, хүсэл бодлыг сарниулна

	 

	Өндөр цохион дээр гарч өрвийн суугаад би,

	Өнгийн олон шувуудтай, өдөржин дуугаа нийлүүлдгээ

	Зуны ахар шөнийн, зүүд нойрондоо бас

	Зурвас зурвас зүүдлэн, зэрэвсхийн сэрдэг ч байсан

	Тэр цагийн амьдрал, одоо ч гэсэн тодхон санагдана.

	Догшин Жарланы дүр, бүр ч илхэн харагдана.

	 

	Эсэн мэнд яваагаа, хүнээр хэл залгуулж,

	Эжийгээ дандаа санан, нүдний нулимс унагадаг сан

	Аятай харсан хүнд, зүдэж яваагаа өгүүлэхийг,

	Аймшигт Жарлан сонсвол, «Чөтгөр болно шүү чи» гэнэ.

	Аминдаа хайртай хойно, арга байж уу тэгээд,

	Аанай номыг нь заалгахаар өмнө нь очиж сөгддөг сөн

	 

	Хуучин цагаан толгой «Би» үсгээр эхэлдээг,

	Хойноос нь түүнийг залгаад «ти» «юи» үсэг ордог.

	Жижигхэнээр бичсэн үсгийг нүд эрээлжилтэл ширтэж

	«Жем, хи, их, ра, ба, зи» гэж хэчнээн уншивч,

	Болж мэдсэн юмгүй, толгойгоо дэмий мансууруулж,

	Онож сурсан зүйлгүй, цагийг нөхцөөж суулаа.

	 

	Гайтай ламынд тэгж зунжин байх цагаар,

	Гар хөл минь өвдөж яаж зовоосон гэж санана.

	Эмч домч юм гэж, бөө Жүвээшийг заллаа.

	Эмнэж домносон юмгүй, дэмий л баахан зовоолоо.

	Яг энэ үед би арван гурван нас ч хүрлээ,

	Яруу найргийн гижиг, зүрхийг минь маажиж эхэллээ.

	 

	Намрын улирал болж, Галуутад гэртээ харив.

	Нарлаг бүрхэг өдөр, ээлжлэн өнгөрч байв,

	Уршигт ламынд байж, борц шиг болсон би

	Уяа сойлт уйдсан, шонхор шиг болсон байв,

	Номын үсэг нүдлээгүйд, аав минь гонсойсонгүй,

	Номой бор хүүгээ хараад ээжийн цээж онгойв.

	 

	Цооргоноор бишгүүр хийж, хацраа цулцайтал үлээж

	Чихнээ уянгалан хадсан ардын дуунаас аялж.

	Юу хийхээ ч мэдэхгүй, тэнэж мунаж би,

	Юутай их цагийг багадаа гээв хөөрхий,

	Ухаан суусан цагийн, уудам их хүсэл,

	Урьд залуу насанд төрдөг байх нь яав.

	 

	... ... ...

	 

	Доомбор хөгжим барьсан чинь, салхи унах шиг болов.

	Дуу дараад сурсан чинь, жигүүр ургах шиг болов,

	Налиг шалиг шүлгийг ус шиг урсгадаг болов.

	Найр хурим болоосой гэж чих тавин суудаг сан,

	Хаа хуримтай гэвэл, би тэнд очдог байв.

	Хангинах доомбор тэгж хань болж эхэллээ.

	 

	Он жилүүд тэгж, гэзэг даран өнгөрсөөр,

	Олдошгүй чухаг, арван найман настай золгов.

	Эр чадал заан, эмнэг даага чихдэж,

	Энэ яваа насныхаа ганц ажлыг оллоо гэтэл

	Арван найман нас бас л орхиод явлаа.

	Ард нь би мөн л суугаад хоцрох нь тэр!

	 

	Ажин түжин оргисон, ард олны байдал,

	Ажиг сэжиггүй мэлтийсэн, Алтайн уулстай адилхан

	Ингэхээр би яах вэ, эрдэм ажил хаа байна?

	Ид залуу насаа ингээд дэмий элээх үү?

	Бүргэдээр ан хийлгэж, уул хадтай нөхөрлөхөөр,

	Бүгчим гэрээс гарч, уужим амьсгаа авлаа.

	 

	Ом... гэдэг газраас нэгэн лам ирж,

	Олон багачууд дуудаж, шинэ ном заалаа.

	Шашны эртний бичгээс, энэ номыг сурах нь

	Сайн үйлийг бүтээх, сайхан хувьтай гэхээр,

	Гурван сар заалгаад тэр номыг сурлаа.

	Гутамшигт Жарланы үе, тэгээд ард хоцорлоо.

	Бичиг ном сураад, билгийн нүд нээгдэв

	Билгийн нүд нээгдэхээр, алс холыг харав.

	Бяр чадал нэмэгдэж, нэг л хачин болох шиг

	Баяд ноёдоос хүртэл айхаа болиод ирлээ.

	 

	... ... ...

	... ... ...

	 

	Санаж бодсон юмаа, дуу шүлэг болгоод,

	Салхинд хийсгэх адил, хэлээд мартчихдаг байснаа

	Цаасан дээр бичиж, өвлөх болоод ирэхээр,

	Цаглашгүй рашаан булгийн эхтэй боллоо,

	Суу билигтний магнайд сугаран эс гарсан ч,

	Сурч эрсэн зүйлээ олсондоо баярлаж эхэллээ.

	 

	Омголон залуу нас, осол эндэл ихтэй

	Олон тийш тэмүүлэхдээ хориг жолоо багатай

	Зүрх догдлон баярлах нь, нэгэн үгийн үзүүрт

	Хайр оволзон тэмүүлэх нь жаахан юмны өнгөнд

	Хүн олны магтаалын, цаад санааг мэдэхгүй,

	Хөөрөн дэгдэж нисэхэд, амархан ч байдаг юм билээ.

	 

	Хотол сүргийн магнай гэж адуу заримдаа маллаж

	Хурдан морины сүүлэнд, өд намируулан хадаж,

	Хэрүүл зодоон хаа бол, тэнд савсалзнан хүрч,

	Хэрэгт төвөгт орохыг, юман чинээ бодолгүй,

	Хүүхэнтэй айлуудын хаяаг, шөнө дүлэн тойрч,

	Хоточ нохойд хөөлгөж, ад болж ч явлаа.

	 

	Айлын гэрийн үүдэнд, аятай бүсгүй харагдвал,

	Ай даа энэ ч лав намайг л харж байгаа биз гэж

	Өнгөтэй царайтай хүүхэнд, шунан санаархаж ч эхэллээ

	Өсөж өндийж яваа, залуу нас гэдэг ийм,

	Муше3 рүү бүргэд шиг шуугин хашхиран ороод,

	Мөн түрүүлэн гараад, найрлан наргиж ч явлаа.

	 

	Хос хосоор дуулдаг сайхан дуу ч их,

	Хотол олноо баясгадаг, бүжиг биелэг ч байдаг,

	Ишигний арьс тахимдаж ид хаваа сорьдог,

	Идэрчүүдийн цог хийморьт тоглоом наадам ч бий.

	Алинд нь ч түрүүлнэ гэж ана мана зүтгэхээр

	Ай даа манай казахууд, зоримог шийдэмгийг яана.

	 

	Хонгор намар болж, өвс ногоо гандахад,

	Хонь мал ширгэж, хурга эхтэйгээ бэлчинэ.

	Адуун сүргээ манахаар Зэурээш хүүхэн гарвал

	Ай даа чамтай одоо л дуугаа сорилцоно гэхээс

	Халиун хар үснээс нь сайхан үнэр анхилдаг,

	Хайран түүний дүр харанхуйд дурайн ирдэг сэн

	 

	Алтай нутаг гэдэг уудам ч сайхан газар даа

	Алдарт сайн эрс, адгийн муу хулгайч ч байдаг,

	Монгол, казах дундаа, яльтай яльгүй юмнаас,

	Мундахгүй л муудалцаж, тар түрхийдэг байв.

	Гэвч Зэурээшийнхээ дэргэд, шөнийг барна гэдэг

	Хэчнээн жаргалтай байсныг яаж би мартах вэ!

	 

	Аглаг хээр нутагт хонио өдөр нийлүүлж,

	Аялуун тунгалаг шөнө, адуугаа бас нийлүүлэн,

	Санаа сэтгэлийн үгсийг, шивгэнэж суух таатай сан

	Санааны амраг бүсгүйгээ түшиж суух жаргалтай сан

	Салхины зөөлөн үлээлтэд, илүүлж суух аятай сан

	Саглагар модны сэржигнэхийг, чагнаж суух нийлэмжтэй сэн.

	 

	Түг түмэн одод толгой дээр яралзахад

	Тунгалаг булгийн ус, хөлийн дор хоржигнон,

	Намрын сэлүүн шөнийг, жил мэт байгаасай гэхэд

	Нүд ирмэх зуурт, үүр манхайх шиг болдог

	Охид хөвгүүдийн дууг хөгшин буурлууд сонсохдоо

	Урт наслах болтугай гэж, сайныг хүсэн ерөөдөг.

	 

	Намрын шөнө болж, наран хэвээр мандахад,

	Насан залуу бид, гэр гэрээ чиглэдэг

	Аз жаргалтай хоносон, тэмдэгт газраа харахад,

	Алтан баганын хус4 тодхон цайран үзэгддэг.

	Бал бурмын амттай, бага залуу насаа,

	Буурал болсон хойноо, ингэж л дурсан санах юм.

	 

	Манаанд жаргалтай хоносон, манийг харьж явахад

	Малаа дагаад дүү нар хотноосоо гарч явдаг,

	Дахин уулзтал өлзийтэй гэж, чанга тэвэрсэн Зэурээшээ

	Торолзон далд ортол нь, харж зогсохдоо би,

	Энэ дэлхийд миний, эдлэх жаргал энэ гэж

	Эндүүрч явснаа бодоход, одоо ч гэсэн инээх юм.

	 

	Богтлогдсон бэр хүргэж, бас явж үзлээ.

	Болж байна даа харин гэж, тэгэхэд бодож байлаа.

	Тэгсээр хорин нас мөн л ард үлдлээ;

	Тэгээд юу хийв ээ? Хэлэх юм байдаггүй!

	Юунд тэгж явав аа гэж, гэмших л юм би,

	Юу ч гэсэн бага нас минь, баригдахаасаа өнгөрсөн юм.

	 

	Хурдан морь уяж, өд сүүлэнд нь намируулж,

	Хурим найр эргүүлж, энд тэнд тэнэн,

	Хурдан шүлэг холбон лам баядыг шоолсоор,

	Хуй салхи мэт өнгөрсөн, хорин насны дараа,

	Гайхамшигт өнөө үеийг шинэ сэтгэлээр угтаж,

	Гартаа доомбор барьснаар, бага насаа үдсэн юм.

	 

	Эцэг эхийн хайранд эрх дураараа бүүвэйлүүлж

	Идэх уухаас өөр хийх ч ажилгүй явсан,

	Хар багын амьдралаа, одоо дурсан санахад,

	Хаврын зэрэглээ адил, нүдний өмнүүр жирэлзэнэ.

	Алс хойчийг бодох, сэхүүн санаагүй явсаар,

	Аль хэдийн өнгөрөөсөн, хайран ч бага нас минь!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Молдаа - казах лам




	[←2]
	 Яв — модоор барьсан агуулах




	[←3]
	 Муше — алчуур тавьж түүнийг сайн морьтой нэг нь авч зугтахад бусад нь морины сайныг үзэн хөөж эрийн чадлыг үзүүлэн булаан авч мөн зугтсаар ямар нэгэн сайн сэтгэлт айлын гадаа тавина. Тэгээд алчуур тавиулсан айл наадагчдыг хүндлэн найрладаг заншлыг хэлж байна




	[←4]
	 Алтан баганын хус — гэж хоёр хусыг дунд нь холбоод дүүжигнэж тоглодог байсныг хэлж байна

